
Qanoq iliorutta nunasiaataasimanermiit anniaatigisagut qaangersinnaavagut? Danmarki 

qanoq iliornissaa naatsorsuutigaarput? Apeqquteqaat aallaavigalugu oqallisissiassatut 

siunnersuut. 

(Inatsisartuni ilaasortaq Aqqalu C. Jerimiassen, Atassut) 

 

Inatsisartuusugut qinikkatut suligatta innuttaasut iluarinngisaannik oqaaseqarnaveersaartarpugut. 

Ilaatigullu immaqa iluareqqusaarpallaartarluta, taannaasorinarporlu angusaqarniarnerup 

ilungersunarujussuarnerata tunngavigisinnaasaa. Qinigaaffik tamaat 

oqarluartaaginnavilersimanerput, qinigaaffillu tamaat qineqqusaarnermut atortuarlugu. 

Aqqalu C. Jerimiassen, politikkeriusugut allat oqaatigiuminaatsissinnaasagut illit 

annissinnaasarakkit nersualaaqqilaassavakkit. Naak inuppassuit oqaatsitit iluarisanngikkaat 

ilisimagaluarlugu, sakkortusaartumillu pineqartaraluarlutit politikkikkut anguniagaq, 

iluareqqusaarnermiit pingaartinnerugakku nikallujaattuarnissat kaammattuutigissavara. 

Ajorisaqaraangatta nangaanngivilluta uparuaallaqqissorsuugatta, aamma 

nersualaarinnissinnaanermut taamaannerusariaqarpugut. Taamaattorli qulequttamut 

oqallisaajuartumut allatut saatsillugu saqqummiunneqarmat iluarpoq. Oqariartuutaasormi, tassa allat 

pisuutiinnavillugit, anniaatigisagullu unittuussutigiuartillugit nikeriarnissaq qularnarpoq. 

Maniitsormiutoorlugumi allannguerusukkutta, allat isumalluutiginagit nammineerluta 

iliuuseqartariaqarpugut. 

Inuusuttuususilu oqaaqqissaalaassavassi, tusarnaarluaritsi qanoq eqqarsartoqarsinnaanersoq: Uanga 

nammineq inuunera akisussaaffigivara, allat isumalluutigissanngilakka, inuttut imminut 

napatissinnaavunga, siornatigut pisimasut nakkaattoorfiginagit nukittussutigissavakka, inuk 

nallinnartuunngilanga, inuiaat allat qanoq isigigaluarpannga imminiik, nammineerlunga iliuutsikka 

akisussaaffigaakka, inuunerissuussaguma nammineq toqqagassarivara, avataaniit pilluarnermik 

tunineqarnavianngilanga, nammineernissara allap isumaginavianngilaa, pisuutitsigaluarumalu 

angusaqalaarunnanngilanga. Inoqatikka ataqqivakka, inunnik immikkoortitsinngilanga, 

ikiuerusuttuullungalu. 

Inuusuttunnguit imminut nalligiunnaarlusi nukittoritsi! Sapinngitsorsuuvusi. Nammineerlusi 

inuunissinni akisussaaffik pigaarsi, siunissarlu pigaarsi. Qularnanngilluinnartoq tassaavoq, 

naakkigineqarlusi ajortumillu pineqarsoriinnavillusi pisuutitsiuartillusilu Naalagaaffinngornissaq 

angujunnanngilarsi. Siunissaq ilissinniippoq allamiinnani. 

